Føroysk matmentan

Skúlin við Løgmannabreyt hevur fingið játtað stuðul frá Mentamálaráðnum til eina spennandi verkætlan við heitinum Føroysk matmentan. 

Endamálið við hesi verkætlan er at kunna um og varðveita føroyska matmentan bæði siðsøguliga og viðvíkjandi tí, sum er uppi í tíðini.

· at kveikja áhuga hjá næmingum fyri, hvussu rávøra og tilfeingi burðardygt kemur til høldar, verður hagreitt og gagnnýtt. 

· at geva næmingum høvi til ítøkiliga og verkliga at arbeiða og læra at gagnnýta tilfeingið í føroysku náttúruni, tað veri seg úr landbúnaði, fiskivinnu ella alivinnu.

Havandi í huga, at siðsøgulig matgerð ikki er ein natúrligur partur av gerandisdegnum hjá øllum børnum í Føroyum í dag, vilja vit við hesi verkætlan arbeiða fram ímóti, at næmingarnir fáa kunnleika til fjølbroytta føroyska matkovan, og við framtíðini í huga fáa hug og íblástur at matgera úr føroyska tilfeinginum.

Hetta er ein slóðbrótandi verkætlan og eitt nýbrot, ið okkum vitandi ikki er roynt áður í føroyska skúlaverkinum.

Vit meta tí, at neyðugt er, at eldsálir við serligum kunnleika, brennandi áhuga og vitan um føroyskan mat, føroyska matgerð og matmentan eru knýttar at verkætlanini. 

Tí fegnast vit um, at tað hevur eydnast okkum at fingið samstarvsavtalu við bóndahjúnini á Mýrini á Velbastað, Onnu og Óla Rubeksen, ið m.a. eru kend fyri Heimablídni, har tey lata heim sítt á Velbastað upp fyri fremmandafólki og bjóða gestunum at verða partur av sínum heimi og loyva teimum at smakka rávøruna av sjógvi og landi.
 
Tað verða tey bæði, ið fara at hava ábyrgdina av frálæruni og verkætlanini saman við Høgna Joensen, skúlastjóra. 

Hvussu verður frálæran skipað?
Verkætlanin er ætlað 5. flokki og verður partur av skúladegnum í eina tíð, har hvør næmingur ein fyrrapart um vikuna fýra fylgjandi vikur fer burtur frá vanligu undirvísingini fyri at matgera. 

Leisturin er annars skipaður soleiðis, at flokkurin verður býttur sundur í teir fýra litbólkarnar, sum tey kenna, tá ið tey m.a. eru til handaverk og list. Tað vil siga, at 12-13 næmingar eru í hvørjum bólki. 

Tíðarætlan
Arbeitt verður í skúlakøkinum ein fyrrapart um vikuna í fýra fylgjandi vikur, og verður tað fríggjadag frá kl. 8 til kl.11.45.

Byrjað verður fríggjadagin 25. oktober. 

1. bólkur: 	fríggjadagin 25. oktober til fríggjadagin 15. november
2. bólkur:	fríggjadagin 22. november til fríggjadagin 13. desember

Nærri boð koma seinni, nær 3. og 4. bólkur byrja, men tað verður í øllum førum eftir jólafrítíðina, helst í januar, februar og mars 2020.

Tað kann sjálvandi hugsast, at onkur fríggjadagur verður, har allur flokkurin skal gera okkurt annað, til dømis okkurt felags tiltak fyri allan flokkin. Men um so verður, verður undirvísingin ta vikuna flutt til mikudag fyrrapart. 

Hvussu sær tímatalvan annars út ein vanligan fríggjadag? 

1. og 2. tíma hevur flokkurin føroyskt
3. og 4. tíma hevur flokkurin ítrótt
5. og 6. tíma hevur flokkurin søgu og náttúru/tøkni

Hetta merkir sum sagt, at tá ið næmingarnir í t.d. gula bólki eru til verkætlanina Føroysk matgerð, hava teir ikki føroyskt og ítrótt í fýra fylgjandi fríggjadagar, men eftir døgurðasteðgin er allur flokkurin aftur saman í søgu og náttúru/tøkni.
